
А. Қ. Жұмағалиевке депутаттық сауалы

Құрметті Асқар Қуанышұлы!

 	«100 нақты қадам» Ұлт жоспарының 100-қадамында «Азаматтарға арналған үкімет» мемлекеттік корпорациясы халыққа қызмет көрсететін барлық орталықтарды бір жүйеге интеграциялап, Қазақстан азаматтары мемлекеттік қызметтерді бір жерден алатын болады деп көрсетілген. Бұл бағытта аталған мемлекеттік корпорация құрылғанына бір жарым жылдан астам уақыт ішінде атқарған жұмыстар аз емес. Алайда, біз өңірлерде болып, сайлаушылармен кездескенде осы корпорацияға қарайтын Халыққа қызмет көрсету орталықтарының толыққанды жұмыс істеуіне кедергі келтіріп отырған бірқатар түйінді мәселелер барлығын анықтадық. Атап айтқанда:
 	1.Халықты әлеуметтік қорғау, денсаулық сақтау және тағы басқа салаларда мемлекеттік қызмет көрсетуде қолданылатын ақпараттық жүйелер әлі де жеткілікті интеграцияланбаған. Бұған қоса, кенттердің, ауылдардың, ауылдық округтердің әкімдерінің аппараттарында ақпараттық жүйедегі бірыңғай көліктік орта болмағандықтан, жер қатынастары, ветеринария және тағы басқа салаларда мемлекеттік қызмет көрсету процесін автоматтандыруға мүмкіндік жоқ. Мұның бәрі электрондық қызмет көрсету көлемінің өсуін тежеп отыр;
 	2.Адресаттар анықтамалығында ауылдық округтер әкімдерінің аппараттары көрсетілмегендіктен, қызмет алушылардың қызмет көрсетуші ретінде   аудан әкімінің аппаратын таңдауына тура келеді. Алайда, мемлекеттік көрсетілетін қызмет  стандарттары мен регламенттеріне сәйкес жекелеген қызмет түрлерін ауылдық округтердің әкімдері көрсетуге тиісті. Мысалы, «Елді мекен шегінде объект салу үшін жер учаскесін беру», «Жер учаскесінің нысаналы мақсатын өзгертуге рұқсат беру» сияқты қызмет көрсету үшін Халыққа қызмет көрсету орталықтары арқылы жолданған өтініштер  ауылдық округтер әкімдері аппараттарына емес, аудандар әкімдері аппараттарының кеңсесіне түседі. Мұның өзі Қазақстан Республикасы Жер кодексінің 44-1 және 49-1 баптарына қарама-қайшы келеді. Өйткені, аталған баптарда жеке және заңды тұлғалар жер учаскесі орналасқан жердегі жергілікті атқарушы органға өтініш береді деп жазылған. 
 	3.«Сауда-саттықты (конкурстарды, аукциондарды) өткізуді талап етпейтін мемлекет меншігіндегі жер учаскелеріне құқықтарды алу» және ««Жол бойындағы сервис объектілерін орналастыру үшін жер учаскелерін табыстау туралы шешім қабылдау» мемлекеттік көрсетілетін қызмет стандарттарында жерге орналастыру жобасы мен комиссияның оң қорытындысын тапсыру қарастырылмаған. Алайда, Қазақстан Республикасы Жер кодексі 43-бабының 2-тармағында жер учаскесін беру туралы шешім  аталған құжаттардың негізінде қабылданады. Демек, бұл стандарттар қолданыстағы заңнамаға қарама-қайшы келетіндіктен, Қазақстан Республикасы Ұлттық экономика министрінің 2016 жылғы 30 наурыздағы №151 бұйрығына тиісті түзету енгізу қажет;
 	4. Мемлекеттік көрсетілетін қызметтер реестріне сәйкес жергілікті атқарушы органдар «Автобустармен, микроавтобустармен қалааралық, облысаралық, ауданаралық (қалааралық облысішілік) және халықаралық қатынастарда жолаушыларды тұрақты емес тасымалдау, сондай-ақ автобустармен, микроавтобустармен халықаралық қатынастарда жолаушыларды тұрақты тасымалдау ісімен айналысу құқығына лицензия беру» қызметін көрсетеді. Алайда, аталған қызмет «Е-лицензиялау» порталының «Көлік» бөлімінде және «Қызметті лицензиялау» бөлімінде үшке бөлініп көрсетілген. Соның салдарынан кәсіпкерлер облыстардың Жолаушылар көлігі және автомобиль жолдары басқармаларына Мемлекеттік көрсетілетін қызметтер реестрінде қарастырылмаған үш түрлі қызмет бойынша лицензия алуға өтініштер беруде.
  	5.Мамандандырылған Халыққа қызмет көрсету орталықтарында кезекшілік жасайтын кейбір тар шеңберлі мамандыққа ие дәрігерлердің тапшылығы салдарынан көлік жүргізу құқығын алғысы келетін адамдар кейде уақыттарын текке жоғалтып, орынды реніш білдіріп жатады. Осыған орай мамандандырылған Халыққа қызмет көрсету орталықтарында дәрігерлердің кезекшілігін ұйымдастырудың қаншалықты тиімді екендігін зерттеуді ұсынамыз. Бәлкім, оны адамдардың тұрғылықты жерлеріндегі емханалардан алатын медициналық анықтаманы тапсыруымен алмастырған жөн болар.
 	Сізден жоғарыда баяндалған өзекті мәселелерді жан-жақты қарастырып, «Азаматтарға арналған үкімет» мемлекеттік корпорациясының жұмысын одан әрі жетілдіруге бағытталған  қосымша шаралар қолдануды өтінеміз. 
 	Осы депутаттық сауалға жауапты «Қазақстан Республикасының Парламенті және оның депутаттарының мәртебесі туралы» Конституциялық заңның 27-ші бабына сәйкес жазбаша беруіңізді сұраймыз.

